
3 дәріс. Коммуникациялық революциялардың медиатехнологияларға әсері. Әлеуметтік медиатехноло-гиялар эволюциясының тарихи кезеңдері.
Әлеуметтік коммуникация эволюциясы дегеніміз – ол әртүрлі ақпарат пішіндерін өндіру мен таратудың пайда болуы мен бірте-бірте дамуының тарихы. Петроглифтен әліпбилік жазуға, барабан үніі, кептер тасымалдайтын пошта, қоңырау дабысынан телеграф пен мобильді байланысқа дейін. Бұл реципинеттің (лат. recipens – алушы, қабылдаушы) өзінің өзгеріске ұшырауы, адамдардың ақпаратты қажет етуі; бұл коммуникациялық институттар ажарының әрленуі – кітапханадан, газет пен баспалардан бастап жарнама агенттіктері мен паблик рилейшнз институттарына шейін. Саналы жандар арасындағы коммуникацияның жетілуі – бұл, әлбетте, бір жағынан пікір алысу – кітап оқу, оңаша шүйіркелесуден өрбіген электронды пошта интерактивтілігі. Сайып келгенде, әлеуметтік коммуникация тарихы – бұл өркениет пен мәдениет категорияларының орнығуы.
Коммуникациялық революция дегеніміз – ол ақпаратты өндіру және жолдаудың техникалық тәсілдеріндегі сапалық өзгерістер, секірмелі ілгерілеулер. Сонымен қатар ақпаратты тарату мен тұтынуының әлеуметтік шарттарының өзгеруі. Технологиялық детерминизм өкілдерінің пікірінше, алғашқы коммуникациялық революция ақпаратты баспахана және баспаханалық әдіспен көбейтуге байланысты. Екінші коммуникациялық революция ХҮІІ ғасырда баспасөздің пайда болуымен сабақтас, электронды бұқаралық ақпарат құралдарының, атап айтқанда, радио мен телевизияның дүниеге келуі ол үдерісті шырқау шегіне жеткізді. Үшінші коммуникациялық революцияны компьютерлік төңкеріс деп атауға болады. Оның өзіндік сипаты – жеке компьютерлердің көбеюі, ақпарат тұтынушыларының екі жақты байланысының орнығуы, жалпыға бірдей қолжетімді ақпараттық банктің құрылуы. 

